
Fondi për të Drejtën Humanitare Kosovë në kuadër të punës së vet shumëvjeçare në lidhje me drejtësinë
tranzicionale, ndër tjerash ka për synim që të monitorojë iniciativat aktuale shtetërore, të cilat kanë të
bëjnë me Ballafaqimin me të Kaluarën dhe Drejtësinë Tranzicionale. Andaj në këtë buletin do të
trajtohen në pika të shkurtëra iniciativat të cilat së fundmi janë ndërmarrë nga institucionet shtetërore
në lidhje me trajtimin e së kaluarës dhe rrjedhën e funksionimit të tyre deri më sot.

Ndër këto iniciativa janë:

INICIATIVAT AKTUALE SHTETËRORE
PËR BALLAFAQIM ME TË KALUARËN

Instituti për Krimet e kryera gjatë luftës në Kosovë;
Komisioni për të Vërtetën dhe Pajtimin;
Strategjia Kombëtare për Drejtësi Tranzicionale;
Komisioni Shtetëror për hulumtimin, regjistrimin/inventarizimin, vlerësimin dhe dokumentimin e
objekteve të trashëgimisë kulturore dhe historike të shkatërruara gjatë luftës së vitit 1998-1999;
Ligji për Persona të Zhdukur;
Memoriali për Fëmijët e Vrarë gjatë Luftës 1998-1999 në Kosovë;
Muzeu për dokumentim dhe prezantim të krimeve të ish-Jugosllavisë dhe Serbisë ndaj shqiptarëve
në Kosovë.



Funksionalizimi i Institutit për Krimet e kryera gjatë luftës në Kosovë pritet të kontribuoj në fushën e
dokumentimit, ruajtjes së kujtesës kolektive si dhe edukimit të brezave të ardhshëm në lidhje me të kaluarën.
Iniciativën për themelimin e një Instituti të tillë e ka marrë Ministria e Drejtësisë, pasi që një mekanizëm i
ngjashëm i cili ka qenë aktiv në të kaluarën, ka pushuar së ushtruari veprimtarinë e vet me vendim të
Qeverisë së Kosovës në vitin 2018, si rezultat i pamundësisë për të përmbushur misionin për të cilin ishte
themeluar.

Me qëllim të funksionalizimit të këtij Instituti dhe trajtimit të së kaluarës, Ministria e Drejtësisë me një vendim
të datës 13 maj 2020, formoi Ekipin Punues për përgatitjen e analizës për themelimin e Institutit për
Hulumtimin e Krimeve të kryera gjatë Luftës në Kosovë. Ky ekip përbëhej nga përfaqësues të
departamenteve të ndryshme të Ministrisë së Drejtësisë, nga përfaqësues të Ministrisë së Kulturës, Rinisë
dhe Sportit, Ministrisë së Arsimit, Shkencës, Teknologjisë dhe Inovacionit, Fakultetit të Historisë dhe atij
Juridik, e gjithashtu edhe përfaqësues nga shoqëria civile dhe ekspertë të jashtëm.

Si rezultat i punës së ekipit punues u hartua Koncept Dokumenti për themelimin e mekanizmit për
dokumentimin e krimeve të kryera gjatë luftës në Kosovë. Në këtë Koncept Dokument janë identifikuar
shkaqet që kanë ndikuar në mungesën e dokumentimit të krimeve të kryera gjatë luftës së fundit në Kosovë.
Gjithashtu është propozuar themelimi i një mekanizmi i cili do të bënte mbledhjen, verifikimin, sistematizimin,
përpunimin dhe publikimin e të dhënave për shkelje të rënda të të drejtave të njeriut, krimet e luftës dhe
krimet kundër njerëzimit. Ky Koncept Dokument pas procesit të konsultimeve publike, është prezantuar në
mbledhjen e Qeverisë të datës 10 nëntor 2021, me ç’rast është miratuar nga kabineti qeveritar.

Sipas sugjerimeve të dhëna në Koncept Dokument, është formuar Grupi Punues për hartimin e Projektligjit
për Institutin e Krimeve të kryera gjatë luftës në Kosovë. Ky Projektligj është publikuar në platformën për
konsultime publike dhe pas këtij procesi ka kaluar në Qeveri për shqyrtim, me ç’rast është miratuar në
mbledhjen e 96-të të Qeverisë së Republikës së Kosovës më datë 14 shtator 2022. Më pas ka kaluar në
Kuvendin e Kosovës për votim, e që në seancën plenare të mbajtur më 7 tetor 2022, pas shqyrtimit të parë
të Projektligjit për Institutin e Krimeve të kryera gjatë luftës në Kosovë, Kuvendi i Kosovës mori vendim për
miratimin në parim të Projektligjit. Në këtë vendim u ngarkuan 4 Komisione që ta shqyrtojnë Projektligjin dhe
t’ia paraqesin raportin me rekomandime.

Projektligji për Institutin për Krimet e kryera gjatë luftës në Kosovë, në seancën e mbajtur në Kuvendin e
Kosovës më 13 Korrik 2023, u miratua në shqyrtim të dytë, pas votimit pro të 61 deputetëve të Kuvendit të
Kosovës.

INSTITUTI PËR KRIMET E KRYERA
GJATË LUFTËS NË KOSOVË

Nisma për themelimin e Komisionit për të Vërtetën dhe Pajtimin është ndërmarrë me qëllim të dokumentimit
dhe vendosjes së fakteve për shkeljet e të drejtave të njeriut që ndodhën gjatë të kaluarës së afërt, rikthimit
të dinjitetit të viktimave dhe të të mbijetuarve dhe kontribuimit të transformimit shoqëror për tejkalimin e
pasojave të shkeljeve dhe abuzimeve të pësuara si dhe parandalimit të përsëritjes së tyre. Më 13 Dhjetor
2017, presidenti i atëhershëm Hashim Thaçi, si nismëtar i kësaj iniciative, themeloi Ekipin Përgatitor për
Komisionin për të Vërtetën dhe Pajtimin.

Ekipi përgatitor kishte miratuar Rregulloren e Punës dhe ka mbajtur Konsultimet Publike për themelimin e
Komisionit për të Vërtetën dhe Pajtimin, që ka quar drejt hartimit dhe publikimit të Aktit Normativ për
Komisionin për të Vërtetën dhe Pajtimin. Ky Akt Normativ i është nënshtruar konsultimeve publike nga 28
Janar 2020 deri më 15 Korrik 2020.

Pas ngritjes së aktakuzës nga Zyra e Prokurorit të Specializuar ndaj ish Presidentit Thaçi dhe dorëzimit të
mandatit të tij, nuk është ndërmarrë asnjë hap tjetër në lidhje me themelimin e Komisionit. Sipas shefit të
Divizionit të Drejtësisë Tranzicionale të Ministrisë së Drejtësisë, Baki Svirca, i cili njëherit kryeson edhe grupin
punues për Strategjinë Kombëtare për Drejtësi Tranzicionale të Kosovës, ideja e Komisionit të Vërtetës dhe
Pajtimit është pjesë e strategjisë dhe nuk është braktisur.

Kosova si një shtet pas konfliktit, qysh nga pas lufta nuk ka arritur që të përgadisë një Strategji për Drejtësi
Tranzicionale gjithëpërfshirëse, e cila do të kishte në fokus viktimat dhe kohëzionin social. Në mungesë të
një Strategjie të tillë, mekanizmat e deritanishëm dhe iniciativat për ballafaqimin me të kaluarën nuk kanë
pasur një ndërveprim të duhur me njëri-tjetrin. Në vitin 2012 ka qenë një iniciativë për përgatitjen e një
Strategjie për Drejtësi Tranzicionale përmes grupit ndërministror, por që ka dështuar si e tillë.

Tani, ekziston një iniciativë e ndërmarrë nga Ministria e Drejtësisë, e cila me vendim të datës 26 Korrik 2021,
ka themeluar Grupin Punues për hartimin e Strategjisë Kombëtare për Drejtësi Tranzicionale. Pjesë
përbërëse e këtij grupi punues janë përfaqësues nga institucionet relevante publike, institucionet akademike
dhe shoqëria civile. Gjatë hartimit të draft-dokumentit të strategjisë janë realizuar gjithsejt 30 takime, nga të
cilat 22 me komunitetin shumicë dhe 8 me komunitetet pakicë. Të dhënat e mbledhura dhe rekomandimet e
dala kanë ndihmuar drejt hartimit të objektivave dhe planit të veprimit të strategjisë. 

Strategjia Kombëtare për Drejtësi Tranzicionale deri më tani paraqet një dokument “përmes të cilit synohet
të vendoset një kornizë gjithëpërfshirëse për trajtimin e shkeljeve masive të të drejtave të njeriut dhe të
drejtës humanitare ndërkombëtare që i shërben realizimit të të drejtave të viktimave dhe ndërtimit të një të
ardhme paqësore”. Drafti i tanishëm përmban objektivat strategjike në secilën shtyllë të drejtësisë
tranzicionale, përkatësisht në gjetjen e së vërtetës, drejtësinë penale, reparacionet dhe reformat
institucionale, të cilat janë edhe obligime shtetërore në Republikën e Kosovës.

KOMISIONI PËR TË VËRTETËN
DHE PAJTIMIN

STRATEGJIA KOMBËTARE PËR
DREJTËSI TRANZICIONALE



Pas organizimit të konsultimeve të mbyllura, Draft-dokumenti i Strategjisë është vënë në platformën për
konsultimet publike në periudhën 15 Maj – 2 Qershor 2023. Më 26 Qershor, Ministria e Drejtësisë nën
udhëheqjen e ministres Albulena Haxhiu dhe me pjesëmarrës nga grupi i ngushtë punues, ka organizuar një
punëtori një-ditore rreth shqyrtimit të të gjitha komenteve të pranuara përmes platformës për konsultime
publike. 

Deri me publikimin e këtij buletini nuk është finalizuar Strategjia Kombëtare për Drejtësi Tranzicionale.

Komisioni Shtetëror për hulumtimin, regjistrimin/ inventarizimin, vlerësimin dhe dokumentimin e objekteve të
trashëgimisë kulturore dhe historike të shkatërruara gjatë luftës së vitit 1998-1999 është themeluar me
vendim të Qeverisë së Kosovës me 14 Korrik 2021. Qëllimi i këtij mekanizmi është hulumtimi, grumbullimi dhe
administrimi i të gjitha dëshmive relevante nga arkivat publike dhe jopublike, me qëllim të realizimit të plotë
të detyrës për hulumtimin, regjistrimin, inventarizimin, vlerësimin dhe dokumentimin e objekteve kulturore dhe
historike të shkatërruara gjatë luftës së vitit 1998 - 1999.

Ky Komision do të hartojë një raport përfundimtar së bashku me një vlerësim të dëmit dhe/apo të rëndësisë
historike, kulturore, shoqërore dhe shpirtërore të objekteve të shkatërruara si dhe të kostos së përafërt
financiare të tyre, pasi që në pajtim me standardet ndërkombëtare do të përpilohet gjithashtu edhe kërkesa
për dëmshpërblim.

Më 26 Janar 2022 me vendim të Qeverisë është plotësuar dhe ndryshuar vendimi i datës 14 Korrik 2021 për
Themelimin e Komisionit Shtetëror për hulumtimin dhe dokumentimin e objekteve të trashëgimisë kulturore
dhe historike të shkatërruara gjatë luftës së vitit 1998 dhe 1999. Me plotësimin e këtij vendimi janë ndryshuar
disa anëtarë dhe disa të tjerë janë shtuar në kuadër të këtij Komisioni.

Në fund të vitit 2022 Ministri i Kulturës, Rinisë dhe Sportit, Hajrulla Çeku, në një prononcim për media, ka
deklaruar se në kuadër të punës së këtij Komisioni, është përpiluar një raport preliminar dhe që numri i
ndërtesave që tashmë e kanë në databazë, të shkatërruara nga Serbia është mbi 1300 dhe fliste për një
numër shumë të madh të dokumenteve krahas 1247 artefakteve etnografike dhe arkeologjike që vazhdojnë
të mbahen nga Serbia. Ky raport i është dorëzuar kryeministrit, por sipas Komisionit, raporti nuk mund të jetë
ende publik për shkak të diskrecionit që duhet të mbahet.

Pas kontaktimit të kryesueses së Komisionit – Gjejlane Hoxha nga ana e FDHK, ajo ka sqaruar se “ky
Komision përgjatë periudhës Shtator 2021 – Mars 2023 ka realizuar një punë intensive sa i përket
identifikimit, dokumentimit dhe vlerësimit të dëmeve”. Sipas saj deklarata të cilën e kishte dhënë Ministri i
Kulturës, Rinisë dhe Sportit, Hajrulla Çeku në Dhjetor 2022, kishte të bënte me një raport preliminar për një
pjesë të trashëgimisë kulturore ndërtimore. Ndërsa “në Mars 2023 Komisioni kishte hartuar Raportin
Kompleks me të dhënat e dëmeve ku përfshihet trashëgimia kulturore e luajtshme... dhe sa i përket vlerësimit
të dëmeve përveç aspekteve të tjera të humbjeve kolaterale, paraqitet edhe në vlera preliminare monetare,
duke konsideruar edhe detyrimin për rikuperimin e trashëgimisë kulturore të dëmtuar... Në fund të raportit
janë dhënë edhe rekomandimet për veprime të mëtejme... Raporti i sipërcekur me dokumentet ndërlidhëse
voluminoze është dorëzuar në Qeverinë e Republikës së Kosovës”.

KOMISIONI SHTETËROR PËR HULUMTIMIN, REGJISTRIMIN/
INVENTARIZIMIN, VLERËSIMIN DHE DOKUMENTIMIN E

OBJEKTEVE TË TRASHËGIMISË KULTURORE DHE HISTORIKE
TË SHKATËRRUARA GJATË LUFTËS SË VITIT 1998-1999



Ligji për persona të zhdukur është hartuar me qëllim të mbrojtjes së të drejtave dhe interesave të personave
të zhdukur, e në veçanti të familjarëve të tyre të cilët kanë të drejtën që ta dinë fatin e personave të
zhdukur, të cilët u zhdukën gjatë periudhës 1 janar 1998 – 31 dhjetor 2000, si pasojë e luftës në Kosovë në
vitet 1998-1999.

Për shkak të pakënaqësive të familjarëve të personave të zhdukur, e pas kërkesave të vazhdueshme është
parë e nevojshme të ndërmerren hapa drejt plotësim/ndryshimit të Ligjit për Persona të Zhdukur.
Rrjedhimisht pas konsultimeve të mbajtura, më 4 qershor 2018, me vendim të Qeverisë është emëruar Ekipi
Përgjegjës për hartimin e Koncept Dokumentit për Personat e Zhdukur. Ky Koncept Dokument u aprovua në
mbledhjen e Qeverisë të Republikës së Kosovës, më datën 18 Qershor 2019 dhe gjithashtu Qeveria ka
aprovuar edhe vendimin për themelimin e Komisionit për hartimin e Projektligjit për Ndryshimin dhe
Plotësimin e Ligjit për Persona të Zhdukur. Puna e këtij komisioni është karakterizuar me intensitet të ulët
dhe është përcjellë me kritika të shumta nga grupet e interesit.

Koncept Dokumenti për Personat e Zhdukur ka theksuar se ligji i cili është në fuqi “nuk plotëson në tërësi
nevojat dhe nuk trajton plotësisht shqetësimet e familjarëve të kësaj kategorie. Për më tepër disa dispozita
ligjore kanë prodhuar trajtim jo të barabartë në mes të kategorive të ndryshme të dala nga lufta, gjë që ka
rezultuar me shqetësim dhe pakënaqësi të familjarëve”.

Për shkak të vonesave në lidhje me procedimin e plotësim/ndryshimit të këtij ligji, Komisioni Qeveritar për
Persona të Zhdukur (KQPZh), më datë 11 Mars 2020 ka parashtruar kërkesë ndaj Ministrisë së Drejtësisë, ku
ka kërkuar ri-inicimin e kësaj çështjeje, e cila për rrethana të caktuara politike kishte stagnuar. E një vit më
vonë, përkatësisht më 15 shtator 2021 ishte mbajtur takimi i parë i grupit punues për hartimin dhe finalizimin
e Projektligjit për plotësim/ndryshimin e Ligjit për Personat e Zhdukur.

Në mbledhjen e datës 31 Maj 2023 të Komisionit për të Drejtat e Njeriut, Barazi Gjinore, për Persona të
Pagjetur, Viktimat e Dhunës Seksuale të Luftës dhe Peticione në kuadër të Kuvendit të Kosovës, morrën
pjesë përpos anëtarëve të këtij Komisioni edhe pjesëmarrës të tjerë, përfshirë Andin Hoti udhëheqës is
KQPZh dhe Kushtrim Gara si udhëheqës i njësisë së KQPZh. Në këtë takim u diskutua pikërisht në lidhje me
Projektligjin, e që Andin Hoti njoftoi se në fakt janë shumë afër finalizimit të këtij projektligji, por që puna
është zgjatur për shkak se nuk është arritur një pajtueshmëri për të përfshirë kërkesat e familjarëve të
personave të zhdukur në këtë projektligj.

Ndërsa Kushtrim Gara tha se grupi punues për këtë projektligj është aktiv dhe se do të jetë çështje javësh se
kur do të procedohet në Kuvend, pasi që kërkesat e familjarëve të personave të zhdukur implikojnë edhe dy
ligje të tjera të cilat janë aktualisht në fuqi. Ai tha se ky projektligj do të procedohet para datës 30 nëntor
2023, datë kjo e cila është e specifikuar si datë e fundit për procedimin e projektligjit për persona të
zhdukur, në kuadër të Programit Legjislativ të Qeverisë.

LIGJI PËR PERSONA TË
ZHDUKUR



Në mbledhjen e Qeverisë së Kosovës të mbajtur në Qershor të vitit 2022, është marrë vendim për themelimin
e Komisionit Ministror për Memorialin për Fëmijët e Vrarë gjatë Luftës 1998-1999 në Kosovë, i cili do të
udhëhiqet nga Kryeministri i Kosovës dhe anëtarë do të ketë Ministren e Drejtësisë, Ministrin e Ambientit,
Ministrin e Financave dhe Ministrin e Kulturës.

Në takimet të cilat i ka mbajtur ky Komision, më 13 Tetor 2022 ka themeluar Grupin Punues, kryesuese e të
cilit është zgjedhur Saranda Bogujevci. Dy muaj më vonë, përkatësisht më 13 Dhjetor 2022, u miratua Plani i
Veprimit për ndërtimin e Memorialit, i cili ishte hartuar nga Grupi Punues.

Ministria e Kulturës, Rinisë dhe Sportit, në Janar 2023 ka shpallur thirrje publike për organizatat joqeveritare
për implementimin e projektit “Konsultimi i të mbijetuarve dhe Familjeve me Fëmijë të Vrarë gjatë Luftës
1998-1999 në Kosovë”. Përmes kësaj thirrje, janë ftuar organizatat e regjistruara si OJQ, të aplikojnë me
projekt propozimet e tyre me të cilat do t’i adresojnë dhe përmbushin objektivat e projektit me qëllim të
konsultimit të të mbijetuarve dhe familjeve të fëmijëve të vrarë gjatë luftës 1998-1999.

Më 16 Mars 2023, në mes të MKRS-së dhe Universitetit të Prishtinës, është nënshkruar Memorandum
Bashkëpunimi për konsultimin dhe hartimin e dokumentit narrativ mbi memorializimin e fëmijëve të vrarë dhe
të zhdukur gjatë luftës 1998-1999 në Kosovë. Në kuadër të këtij bashkëpunimi, më 25 Mars 2023, Fakulteti
Filozofik ka shpallur thirrjen për studentë me qëllim konsultimin e të mbijetuarve dhe familjeve me fëmijët e
vrarë dhe të zhdukur gjatë luftës, si dhe për dokumentimin e historive të tyre. Pas hartimit të dokumentit
narrativ nga ana e Fakultetit Filozofik do të bëhet shpallja e konkursit ndërkombëtarë për projektin e
Memorialit të Fëmijëve. Ndërtimi i këtij Memoriali ka për qëllim që të nderojë dhe të lartësojë kujtimin për
fëmijët e vrarë dhe të zhdukur gjatë luftës. 

Në ditën ndërkombëtare të fëmijëve, më 1 Qershor 2023, Kryeministri i Republikës së Kosovës Albin Kurti u
takua me Rektorin e Universitetit të Prishtinës Qerim Qerimi, si dhe me stafin dhe studentët e angazhuar në
projektin për Memorialin e dedikuar fëmijëve të vrarë gjatë luftës 1998- 1999 në Kosovë. Në këtë takim u
diskutua për fillimin e fazës së konsultimit dhe hartimit të dokumentit narrativ mbi memorialin për fëmijët e
vrarë dhe të zhdukur gjatë luftës në Kosovë. Qeveria e Republikës së Kosovës me qëllim të inkuadrimit të
familjeve të fëmijëve të vrarë në procesin e konsultimeve, ka hapur një linjë telefonike dhe gjithashtu një
email në të cilën do të mund të kontaktohen ekipet për të shkuar tek familjet e viktimave.

MEMORIALI PËR FËMIJËT E VRARË
GJATË LUFTËS 1998-1999 NË KOSOVË



Muzeu për dokumentim dhe prezantim të krimeve të ish-Jugosllavisë dhe Serbisë ndaj shqiptarëve në
Kosovë është nismë e Ministrisë së Kulturës, Rinisë dhe Sportit – MKRS, në kuadër të Qeverisë së Republikës
së Kosovës. Në mbledhjen e 145-të të Qeverisë, përkatësisht më 7 Qershor 2023, Kabineti Qeveritar ka
themeluar Grupin Punues për hartimin e Konceptit për themelimin e Muzeut për dokumentimin dhe
prezantimin e krimeve të ish-Jugosllavisë dhe Serbisë ndaj Shqiptarëve në Kosovë.

Ky Grup Punues ka për detyrë që të hulumtojë dhe të hartojë konceptin mbi të cilin do të themelohet Muzeu
për dokumentim dhe prezantim të krimeve të ish-Jugosllavisë dhe Serbisë ndaj shqiptarëve në Kosovë.
Grupi Punues përbëhet nga përfaqësues të institucioneve qendrore e publike, si përfaqësues nga Zyra e
Kryeministrit, Kuvendi i Republikës së Kosovës, Presidenca e Republikës së Kosovës, MKRS, Akademia e
Shkencave dhe Arteve të Kosovës, Universiteti i Prishtinës, Institucione publike, shoqatat e dala nga lufta, si
dhe përfaqësues nga shoqëria civile. Mandati i këtij grupi punues do të përfundojë me miratimin e Konceptit
i cili do të hartohet nga po i njëjti.

Më 7 Gusht 2023, Ministria e Kulturës, Rinisë dhe Sportit kishte ftuar organizatat e shoqërisë civile (OShC)
që të nominojnë kandidatë të përshtatshëm për Grupin Punues të cilët edhe do të kontribuojnë në hartimin e
konceptit për këtë Muze. MKRS e ka konsideruar se përfshirja e OShC-ve është jetike për një qasje
gjithëpërfshirëse në këtë proces.

Pas analizimit të të gjitha iniciativave aktuale shtetërore në lidhje me Ballafaqimin me të Kaluarën, FDHK ka
nxjerrë përfundimin që në vitet e fundit është parë një vullnet dukshëm i shtuar për të trajtuar të kaluarën,
përmes iniciativave dhe mekanizmave të ndryshëm, qe shënon një ngritje të theksuar në aspektin pozitiv.

Megjithatë të gjitha këto iniciativa po ndërmirren nga akterë politikë e qeveritarë, pa konsultime paraprake
me palët e interesuara në këtë proces dhe kjo krijon rrezikun që me shuarjen e vullnetit politik e partiak, të
shuhen edhe këto iniciativa si të tilla.

Në anën tjetër është vërejtur një mungesë e transparencës publike në lidhje me mbarëvajtjen dhe
funksionimin e këtyre iniciativave, duke pamundësuar informimin e saktë dhe në kohë të qytetarëve.

Prandaj rekomandohet që të rritet transparenca e iniciativave/mekanizmave të formuar për Ballafaqimin me
të Kaluarën. Njëkohësisht rekomandohet qe organizatat të cilat kanë mision trajtimin e së kaluarës, të jenë
më shumë të përfshira në proceset që kanë të bëjnë me Ballafaqimin me të Kaluarën.

MUZEU PËR DOKUMENTIM DHE PREZANTIM
TË KRIMEVE TË ISH-JUGOSLLAVISË DHE

SERBISË NDAJ SHQIPTARËVE NË KOSOVË

PËRFUNDIME DHE REKOMANDIME

Ky publikim përkrahet financiarisht nga Departamenti Federal i Punëve të Jashtme të Zvicrës
përmes projektit “Avancimi i procesit të pajtimit përmes qasjes gjithëpërfshirëse dhe holistike

ndaj ballafaqimit me të kaluarën në Kosovë” dhe nga organizata “National Endowment for
Democracy” përmes projektit të quajtur “Promovimi i dialogut dhe të kuptuarit historik”.

 
Përmbajtja e këtij publikimi është përgjegjësi e vetme e Fondit për të Drejtën Humanitare

Kosovë dhe nuk pasqyron domosdoshmërisht pikëpamjet e Departamentit Federal të Punëve
të Jashtme të Zvicrës ose të National Endowment for Democracy.


